
ELEKTRON TIJORATNI 
RIVOJLANTIRISHNING XORIJ 

Annotatsiya: Mazkur maqolada elektron tijoratni rivojlantirishga oid xorijiy mamlakatlar tajribasi tahlil qilinadi, ularning 
muvaffaqiyatli modellari va amaliyotlari oʻrganiladi. Shuningdek, ushbu tajribalarning milliy shart-sharoitlarga moslashtirish 
imkoniyatlari ham koʻrib chiqiladi.

Kalit soʻzlar: tajriba, iqtisodiyot, raqamli texnologiyalar, transformasiya, internet.
Abstract: This article analyzes the experience of foreign countries regarding the development of e-commerce, studies 
their successful models and practices. Adaptation of these experiences to national conditions will also be considered.

Key words: experience, economy, digital technologies, transformation, internet.
Аннотация: В статье анализируется опыт зарубежных стран по развитию электронной коммерции, изучаются их 
успешные модели и практики. Будут также рассмотрены возможности адаптации этого опыта к национальным 
условиям.

Ключевые слова: опыт, экономика, цифровые технологии, трансформация, интернет

K I R I S H
Jahon iqtisodiyotida raqamli texnologiyalarning jadal rivojlanishi elektron tijoratning (e-commerce) global 

miqyosda kengayishiga olib kelmoqda. Elektron tijorat an’anaviy savdo shakllariga nisbatan samaradorlik, 
tezkorlik va transchegaraviy imkoniyatlar kabi ustunliklari bilan ajralib turadi. Hozirgi kunda AKSh, Xitoy, 
Janubiy Koreya, Germaniya va boshqa rivojlangan davlatlar bu sohada keng qamrovli islohotlar va innovativ 
yondashuvlar orqali raqamli bozor infratuzilmasini mustahkamlashga erishganlar. Ularning tajribasi shundan 
dalolat beradiki, elektron tijorat faqatgina savdo munosabatlarini emas, balki iste’molchilar madaniyati, logistika, 
huquqiy muhit va bank tizimi kabi sohalarni ham qamrab oladi.

Internet va mobil aloqa texnologiyalarining nisbiy etukligiga qaramay, foydalanuvchilar soni va ulardan 
foydalanish oʻsishda davom etmoqda. Digital 2023: Q2 GlobalDigitalStatshot hisobotiga koʻra, dunyoda Internet 
foydalanuvchilari dunyo aholisining 64% ni tashkil etgan. Mamlakatimizda internetning kirib borish darajasi 
dunyodagi oʻrtacha koʻrsatkichdan yuqori. shunday qilib, ma’lumotlarga koʻra 2024 yilda, 15-74 yoshgacha 
boʻlgan Internetdan foydalanuvchi aholining jami aholiga nisbatan ulushi 84,8%, har kuni Internetdan 
foydalanuvchilarning ulushi 66,7%  boʻlgan. Dunyoda mobil internetdan 5.142 mlrd.kishi yoki 61% aholi 
foydalanadi. [1] Internetdan foydalanuvchilarning eng katta oʻsishini Hindiston va Xitoy kabi davlatlar ta’minladi. 
Mobil telefondan 5,9 milliard kishi foydalanadi va barcha mobil qurilmalarning uchdan ikki qismi smartfonlardir. 
2024 yil aprel  holatiga  mobil ulanishlar soni (IoT ulanishlarni tashqari), 7.94 milliardni tashkil etadi, yoki har 
bir Internet foydalanuvchi boshiga  oʻrtacha  1.64 ulanish toʻgʻri keladi. Mobil aloqalarning apparat tuzilishi 
quyidagicha: 71 % - smartfonlar, 18 % - tugmachali telefonlar, 11,2%-marshrutizatorlar, planshetlar va mobil 
kompyuterlar. Android operasion tizimi yordamida amalga oshiriladigan mobil Internet-trafikning ulushi 75,3 

%, AppleIoS -22,4% va boshqa operasion tizimlar-2,3% ni tashkil etadi. EricssonMobilityReportJune 2019 
ma’lumotlariga koʻra, IoT Internet ulanishlar soni 8.6 milliard. Mobil Internet trafik chorak boshiga nisbatan 
oʻrtacha 4 milliard Gbayt, yoki 2018 yil iyun va 2019 yil iyun oraligʻida  83% ga oʻsdi. [2]

M A V Z U G A  O I D  A D A B I Y O T L A R  S H A R H I
Elektron tijoratni rivojlantirish boʻyicha xorijiy tajribalarni oʻrganishda turli mamlakatlar va xalqaro 

tashkilotlar tomonidan amalga oshirilgan tadqiqotlar muhim ahamiyatga ega. Masalan, OECD tomonidan ishlab 
chiqilgan iste’molchilarni himoya qilish boʻyicha qoʻllanmalar va «Safe Harbor» kelishuvi elektron tijoratdagi 
transchegaraviy munosabatlarni tartibga solishda muhim rol oʻynagan.

Indoneziyada kichik va oʻrta biznes sub’ektlari tomonidan elektron tijorat texnologiyalarini qabul qilish 
jarayonini tahlil qilgan tadqiqotlar, ushbu jarayonda strategik yondashuvlarning ahamiyatini koʻrsatadi . 
Shuningdek, Saudiya Arabistonidagi chakana savdo kompaniyalari orasida elektron tijoratni qabul qilishga 
ta’sir etuvchi omillar, jumladan, madaniy va texnik toʻsiqlar, hamda hukumat tomonidan koʻrsatilayotgan qoʻllab-
quvvatlash choralari tahlil qilingan .

Afrikadagi elektron tijoratning shahar va qishloq hududlariga ta’siri boʻyicha tadqiqotlar, raqamli infratuzilma 
va internetga kirish imkoniyatlarining ahamiyatini ta’kidlaydi. Shu bilan birga, elektron tijoratni rivojlantirishda 
davlat siyosati va xalqaro tashabbuslarning, masalan, «eTrade for All» kabi dasturlarning roli alohida qayd 
etilgan .

Oʻzbekistonda elektron tijoratni rivojlantirishda xorijiy tajribalardan foydalanish, raqamli texnologiyalarni 
joriy etish va IT sohasiga investisiyalarni jalb qilish orqali milliy iqtisodiyotni diversifikasiya qilish imkoniyatlari 
mavjud. Shuningdek, elektron tijoratning tashqi savdoni rivojlantirishdagi roli va unga ta’sir etuvchi omillar tahlil 
qilingan.

T A D Q I Q O T  M E T O D O L O G I YA S I 
Maqolada muallif tomonidan ilmiy abstraksiyalash, qiyosiy tahlil, induksiya va deduksiya usullaridan 

foydalanilgan.

T A H L I L  V A  N A T I J A L A R
Beshinchi avlod 5 G aloqa tarmoqlarining joriy etilishi yangi texnologiyalar salohiyatini roʻyobga chiqarish 

va toʻrtinchi sanoat inqilobiga oʻtishni yakunlash uchun zarur shart-sharoitlarni ta’minlaydi. 
Raqamli transformasiyaning yangi bosqichi (2010-2024) raqamli ma’lumotlarni hosil qilish, aylantirish, 

kodlash va uzatish texnologiyalari, jumladan, ijtimoiy-iqtisodiy jarayonlarni avtomatlashtirish vositalari, 
ma’lumotlarni tahlil qilish, blokcheyn texnologiyalari va sun’iy intellekt texnologiyalari asosida ishlab chiqish 
hisoblanadi. Bu ijtimoiy va iqtisodiy harakatlar va biznes jarayonlarini Real vaqtda kuzatilishi, toʻplanishi va 
oʻzgarishi mumkin boʻlgan miqdoriy ma’lumotlarga aylantirish degan ma’noni anglatadi. Ma’lumotlarning hajmi, 
oʻzgaruvchanligi va xilma-xilligi «katta ma’lumotlar»hodisasining paydo boʻlishiga olib keldi. Datafikasiya 
ma’lumotlarni iqtisodiy jihatdan yaxshi, sotish va sotib olish obektiga aylantirishga olib keldi va maxsus konsepsiya 
– ma’lumotlar savdosining paydo boʻlishiga olib keldi, unda ma’lumotlarni ishlab chiqarish faoliyatining yondosh 
mahsuloti sifatida ishlab chiqaruvchi har qanday kompaniyalar ishtirok etishi mumkin.[4]

Shunday qilib, raqamli transformasiya axborot-kommunikasiya texnologiyalari, jumladan, dasturiy ta’minot, 
apparat va aloqa vositalariga investisiyalarni oshirishga asoslangan. 

Oʻzbekiston Respublikasida elektron xizmatlarning rivojlanish dinamikasini tahlil qilish axborot jamiyati va 
Internet iqtisodiyotining statistik koʻrsatkichlari va tadqiqot natijalarini tahlil qilish asosida amalga oshirilishi 
mumkin. Raqamli transformasiya texnologiyalariga asoslangan xizmatlarning rivojlanish darajasini baholashga 
imkon beruvchi statistikani ikkita asosiy qismga ajratish mumkin: yalpi qoʻshilgan qiymatni hosil qilishga 
qoʻshgan hissasini baholash orqali koʻrsatiladigan xizmatlar hajmining ishlab chiqarish koʻrsatkichlari va 
elektron xizmatlarni iste’mol qilish koʻrsatkichlari. 	 Oʻzbekistonning globallashgan jahon iqtisodiyoti va 
texnologik rivojlanish sharoitida iqtisodiy rivojlanishini raqamli iqtisodiyotning jadal sur’atlar bilan oʻsishisiz 
tasavvur qilish qiyin. Misol uchun, Accenture konsalting kompaniyasi 2022 yilda  raqamli sektor global YaIMning 
toʻrtdan bir qismiga qadar tashkil etishini taxmin qilmoqda. 2019 yilda eng qimmat 10 takompaniya roʻyxatidan 
texnologik sektorlar sohasidagi 7 ta kompaniyaning mustahkam joy olishi texnologiya gigantlari davrining 
boshlanishini belgilangani ajablanarli emas. [5]

Har bir omil, aniq aytganda, internet tijoratining oʻsishini qoʻllab-quvvatlovchi muhim faktorlardir. Aholi 
daromadlari, internetdan foydalanuvchilar soni, internet tezligi va internet tijorati hajmi orasidagi ijobiy 
bogʻlanishlar Oʻzbekistonda elektron tijoratning yanada rivojlanishiga asos boʻlgan asosiy omillardir.

Oʻzbekistonni jaxon iqtisodiyotiga muvaffaqiyatli integrasiya-lashishi uchun savdoda, xususan, internet 
tijorat sohasida rivojlanishning umumiy tendensiyalarini hisobga olish zarur.

Internet biznes zamonaviy korxona sifatida qarashga undovchi ijtimoiy-iqtisodiy tizim sifatida mijozlar, 
etkazib beruvchilar va hamkorlar bilan interfaol aloqalar tufayli keng miqyosdagi iqtisodiy tizimda bir-biri bilan 
oʻzaro bogʻlangan. Ushbu munosabatda korxonaning muvaffaqiyati uning layoqati va resurslari hamda uning 
ichki siyosatidagi pozisiyasiga bogʻliqdir. 

Korxonalar oʻzaro foyda olish maqsadidan tashqari, raqobatchilaridan koʻra yuqori darajadagi 
integrasiyalashishga ega boʻlishi zarur. Bu shuni anglatadiki, infratuzilma, tovarlar va xizmatlar, ichki hamda 
tashqi jarayonlar, kompaniya xodimlarining malakasi, xulq-atvori va mentaliteti oʻzaro bogʻliq holda shakllanishi 
zarur. 

Atrof-muhitning murakkabligi va noaniqligiga doimo tayyor turishi uchun, bizning fikrimizcha, korxonalar 
quyidagilardan xabardor boʻlishlari kerak:

1. Zamonaviy korxonalarda mijozlar va hamkorlarga taqdim qilinayotgan talablarning ta’siri kuchaymoqda. 
Bu quyidagilarga tegishli, xususan: 

-	 mijozlar segmentasiyasi – hamma uchun ochiq boʻlgan tizim mavjud emas. Oʻzaro munosabatlar turli 
xil mijozlar bilan bir xil boʻlmagan muomala jarayonini ifodalaydi; 

-	 mijozlarni jalb qilish – mijoz darhol natijaga ega boʻlishda buyurtma konfigurasiyasini mustaqil ravishda 
tanlaydi va belgilaydi. Xaridorlarni jalb qilish rejalari mahsulotni taklif qilish va buyurtmalarni qayta ishlash 
jarayonlarini qamrab olishi kerak; 

-	 buyurtma asosida mahsulotlar tayyorlash – xaridorlarning turli xil segmentlardagi ehtiyojlariga aniq 
moslashtirilgan boʻlishi hamda oʻz-oʻziga xizmat koʻrsatish va konfigurasiya uchun ochiq boʻlishi kerak; 

-	 koʻp kanalli boshqaruv oʻrtasida oʻzaro munosabatlar harakatlarni oʻzaro kuchayishi boʻyicha samarani 
oshishiga olib kelishi zarur. 

2. Korxona tezda oʻz harakatlarining toʻgʻriligiga ishonch hosil qila olmaydi. Xaridorlar va hamkorlarning 
talablari, raqobatchilarning xulq-atvori hamda texnologik dinamikasi oʻzlarining qarorlarini doimiy ravishda 
oʻzgartirishga majbur qiladi. Buning uchun mijozlar, raqobatchilar hamda oʻzlarining tovarlari, xususiy tartiblar, 
oʻz bilimlari va xulq-atvorlarini oʻrganish boʻyicha jarayonlar bilan interfaol echimlarni ishlab chiqish hamda 
qoʻllash jarayonlarini tarkibiy birlashtirishi zarur. 

3. Interfaol korxona doimo tezlik uchun kurashadi. Birinchidan, tovarlar va xizmatlarni taklif qilish boʻyicha, 
yangi interfaol rejalarni realizasiya qilishda oldinga intilishi kerak. Ikkinchidan, tez ta’sir koʻrsatish, toʻplangan 
tajribani tahlil qilish va rejalarga zudlik bilan oʻzgartirish kiritishi zarur. Uchinchidan, oʻzaro ta’sirlashuv 
mantigʻida har doim yuqori tezlikka intilish kuzatiladi. Interfaol biznes-jarayonlar yaxshi tashkil etilgan fikr-
mulohazalarni shakllantirishni talab qiladi. Oʻzaro munosabatlarda asosiy narsa – bu maqsadli javob berish 
qobiliyati hisoblanadi. 

Biz, internet tijorat boʻyicha milliy bozor segmentini tadqiq etish jarayonida quyidagi potensial rivojlanish 
imkoniyatlarini aniqladik. Dastlab internet orqali taklif qilinadigan tovarlar turiga e’tiborimizni qaratsak, ushbu 
holat internet tijoratni umumiy chakana savdo hajmida tor segmentini egallamoqda. Biroq internet tijorat 
bozorini rivojlantirish uchun muhim imkoniyatlar mavjud. Masalan, kundalik talabga ega boʻlgan tovarlarni 
sotish xaridorlarning doimiy oqimini va infratuzilmaning katta xarajatlarini talab qiladi. Eksklyuziv tovarlarni 
sotishda logistika hal qiluvchi rol oʻynamaydi, chunki har bir mahsulot yoki xizmat birligining narxi etkazib berish 
narxidan ancha yuqori va tovarlar assortimenti katta omborni talab qilmaydi. 

Oʻzbekiston internet tarmogʻida bunday boʻsh joylar juda koʻp, bundan koʻrinadiki, kichik biznes vakillari 
ham internet tijoratni osonlik bilan tashkil etishlari mumkin, tovar oqimini oʻrnatish zarurati boʻlmagan taqdirda, 
bu joylarga kirishga toʻsiq juda past hisoblanadi. Yana bir imkoniyat, mintaqaviy bozorlarga chiqish bilan bogʻliq. 
Eng yirik korxonalar savdolarni asosan markaziy shaharlarda tashkil etishadi. Statistik ma’lumotlarga koʻra, 
xaridorlarning toʻrtdan uch qismi – poytaxt aholisi hisoblanadi.

Biroq, respublika poytaxti hisoblangan Toshkentning mamlakatimiz internet tarmogʻi foydalanuvchilaridagi 
ulushi unchalik katta emas. Poytaxt aholisi jami internetdan foydalanuvchilarning 15-20 %ini tashkil etadi. 

Internet aholisining sakkizdan bir qismi Samarqand viloyati aholisi hissasiga toʻgʻri keladi, bu koʻrsatkich 
qolgan viloyatlarda nisbatan kamroq. 

Internet tijoratni hududlar kesimida koʻrib chiqadigan boʻlsak, birinchi internet tijorat faoliyati Navoiy 
va Toshkent shahrida xisobga olingan. Bunga bir qancha sabablarni koʻrsatish mumkin, masalan, ushbu 
shaxarlarda aholi jon boshiga real daromadlarning yuqori ekanligi, Toshkent hamda Navoiy shaxarlarida aholi 
zich yashashligi. 

Agar onlayn doʻkon katta oflayn tuzilmalar tarmogʻiga oʻrnatilgan boʻlsa, uning tovarlarni etkazib berish 
boʻyicha ishlash sxemasi juda oddiy sxema boʻyicha qurilishi mumkin: saytga olingan buyurtma, manzilga yaqin 
boʻlgan doʻkonga yoʻnaltiriladi va ombordan xaridorga yuboriladi. 

Internet tijoratning rivojlanish tezligini belgilovchi eng muhim omillardan biri – naqd pulsiz hisob-kitoblar 
tizimini ishlab chiqish hisoblanadi. Hozirgi vaqtda onlayn xarid qilishda bir nechta variant mavjud: naqd toʻlov, 
bank oʻtkazmasi orqali toʻlash, plastik kartalar yordamida oldindan toʻlovni amalga oshirish, internet pul yoki 
chek orqali savdo qilish. Umuman olganda, internet tijoratda toʻlovlar muammosi texnik darajada hal qilinishini 
aytishimiz mumkin.

Plastik kartalar oʻrniga internet pulni ishlatadigan toʻlov sxemalarini ishlab chiqish minimal xarajatlar 
bilan koʻplab kichik sotuvchilarga bozorga chiqish imkonini beradi. Bu shuningdek, internet tijoratda plastik 
kartochkalarni ishlatishdan ikkilanayotgan koʻplab xaridorlarni jalb qiladi, chunki bunday operasiyalar xavfsizligi 
shubhali. Internet pullar internetda magnit kartalardan foydalanishni cheklaydi. Mikroprosessor kartalaridan 
foydalanish (smart-kartalar) kengayadi. 

Internet tijorat oʻsishining navbatdagi muhim omili – bu mobil qurilmalar foydalanuvchilari uchun moʻljallangan 
qidiruv tizimlarining rivojlanishidir. Bizning fikrimizcha, mahalliy qidiruv nuqtai nazaridan internet tijoratning 
etakchi trendlaridan biri yaqin kelajakda mobil qurilmalar bilan bogʻliq qidiruv boʻladi, chunki mobil qurilmalar 
soni kompyuterlar sonidan ancha oshdi va ularning oʻsish sur’ati shaxsiy kompyuterlar oʻsish sur’atlaridan 
ikki marta yuqori. Bundan tashqari, «dunyo aholisining 2/3 qismi uyali aloqa tarmogʻidan foydalanishadi». 
[7] Shunday ekan, internet tijoratni rivojlantirishda mobil qurilmalardan foydalanish boʻyicha toʻgʻridan-toʻgʻri 
sabablar mavjud.

Mobil internet tijoratni rivojlantirishning asosiy yoʻnalishlari quyidagilardan iborat: 
1) Lokal qidiruv, bu quyidagi xususiyatlar bilan tavsiflanadi: 
-	 xaridor joylashgan hududga bogʻlangan qidiruv, hududdagi internet tijorat doʻkonlari xaritasini koʻrsatishi; 
-	 mahalliy soʻzlashuv tilini hisobga olish, chunki uyali aloqa operatorlari qidiruv natijalarini muomala tiliga 

tarjima qiladi; 
-	 savdo nuqtalarini koʻrib chiqish uchun qoʻshimcha imkoniyatlar yaratish. 
2) Iste’molchilar tomonidan qidiruv natijalariga bogʻliq reklamalar. 
Enpocket tomonidan uyali aloqa foydalanuvchilari oʻrtasida oʻtkazilgan tadqiqotlarga koʻra, «iste’molchilarning 

78% oʻz manfaatlariga mos keladigan reklamalarni olishga rozi boʻladilar va foydalanuvchilarning 2/3 qismi 
reklamaning ahamiyatini oshirish uchun shaxsiy ma’lumotlarni taqdim etishga roziligini bildirishgan». [8]

Qidiruv tizimlari nafaqat tanlangan mahsulot tavsifini taqdim qilishi bilan yoki iste’molchilarning joylashuvi 
bilan bogʻlanishi mumkin, balki sotuvchi korxonaning saytiga avtomatik ulanishi ham mumkin. Bunda uning 
telefon raqami tijoratni intellektuallashtirish yangi tendensiyasini boshlanishini tavsiflaydi. 

Bunday aqlli qidiruv tizimlaridan foydalanish foydalanuvchilarga tegishli ma’lumotlarni saralash imkonini 
beradi, bu esa oʻz navbatida sotuvchilarning tovarlarni sotish qobiliyatini oshiradi. 

Internet tijoratni rivojlantirishning keyingi omili boʻlib, internet pochta imkoniyatlari hisoblanadi.
Internet tijorat samaradorligini oshirish uchun internet pochta imkoniyatlarini tadqiq etayotganda, biz, 

birinchi navbatda, uning koʻp qirraliligini e’tiborga olishimiz kerak. Shu bilan birga, internet pochtani ishlatishning 
eng keng tarqalgan kamchiliklarini qayd etamiz, bizning fikrimizcha, ularga echim topish internet tijorat 
samaradorligini oshirishga imkon beradi:

-	 xabarlarni yuzaki shaxsiylashtirish; 
-	 xabarlarda kalit soʻzlarni notoʻgʻri ishlatish; 
-	 pochta manzillari egalarining roziligisiz ishlatish; 
-	 xabarlarning ahamiyatini pastiligi, soʻzlarning noaniqligi va mavzudan uzoqligi (1-rasm). 

1- rasm. Oʻzbekistonda internet tijoratning oʻsish dinamikasi [9]

1-rasmda keltirilgan mamlakatimizda internet tijoratning oʻsish dinamikasiga nazar solsak, 2020 yilda 
oʻtgan yiliga nisbatan 28,9 % oʻsishni tashkil qilgan boʻlsa, bu koʻrsatkich 2024 yil oʻtgan yiliga nisbatan 34,8 
%ga oshgan.

Internet tijoratni rivojlantirish uchun cheklovchi omil boʻlib, mobil qurilmalar uchun toʻlov mexanizmining 
yoʻqligi hisoblanadi. Koʻpgina mamlakatlarda onlayn toʻlovlar odatiy hol boʻlib, PayPal plastik kartalari, Amazon 
Honor system [10] va boshqa toʻlov tizimlari yordamida kompyuterga bir marta bosish orqali xarid qilish mumkin. 
[11] Ammo ularni mobil qurilmalarda amalga oshirish juda qiyin, eng yaxshi holatda ularning tranzaksion 
xarajatlari (kamida 50 AQSh sentni) faqat mini toʻlovlarni amalga oshirishda ishlatiladi. Ma’lumot uchun mikro 
toʻlovlar, masalan, eng yaqin restoran yoki doʻkonlar uchun xarajatlari past boʻlgan tizim talab qilinadi, lekin 
xaridor uchun ham, sotuvchi uchun ham xavfsiz va shaffof boʻlishi katta ahamiyatga ega.

Tranzaksion xarajatlar deganda, biz, mehnat taqsimotiga asoslangan tashkilotning barcha harakatlarini 
tushunamiz, ya’ni bunda tadbirkorlik faoliyatini amalga oshirish va nazorat qilish jarayonida paydo boʻladigan 
aloqa, axborot va bilim sohasidagi toʻsiqlarni bartaraf etish nazarda tutiladi. Bular tashkilotning ishlab chiqarish 
xarajatlariga kiradi. Ular iqtisodiy faoliyatning mantigʻini tashkil etadi: a) xususiy ishlab chiqarish; b) zarur 
komponentlarni sotib olish va shartnomalarni amalga oshirish; v) hamkorlikka kirishish. 

GSM (Global System for Mobile Communications) uyushmasining mobil telefon uchun toʻlov tashabbusi 
qisqa radiusli NFC (Near Field Communications) simsiz, yuqori chastotali aloqa texnologiyasidan foydalangan 
holda, kontaktsiz toʻlovlar gʻoyasini joriy etishga qaratilgan. Smart-kartalar allaqachon toʻlov vositasi sifatida 
keng tarqalgan (masalan, London metrosidagi barcha sayohatlarning 75 foizi Oyster smart-kartalari orqali 
toʻlanadi). Bizning fikrimizcha, bu smart-karta chipini mobil qurilmaning SIM-kartasiga integrasiyalashga 
qaratilgan bosqichdir. Natijada bozor mobil aloqa abonentlari, moliya institutlari va banklar uchun turli xil 
qurilmalar hamda tizimlar bilan ishlashga qodir xavfsiz hamda shaffof xizmatni bajaradi.

«Butun dunyodagi 450 dan ortiq potensial iste›molchilar va 50 dan ortiq banklar oʻrtasida oʻtkazilgan tadqiqot 
shuni koʻrsatdiki, barcha ishtirokchilarning 92,0 %i mobil telefon yordamida bank operasiyalarini oʻtkazishga 
tayyor. Tahminan 60 % respondentlar mobil toʻlovlarni amalga oshirish imkoniyati uchun pul toʻlashga tayyor 
ekanliklarini aytishgan ».[12]

2- jadval. Dunyodagi yirik davlatlarning 2023 yilda internet tijorat ulushini aholi jon boshiga toʻgʻri keladigan 
hissasi, AQSh dollari [13].

Davlat Internet tijorati hajmi (mlrd. AQSh dollari) Aholi soni (mln. kishi) Hajm jon bo-shiga (USD)

Xitoy $1,931.68 1,400 $1,378

AQSh $1,036.48 332 $3,122

Buyuk Britaniya $157.99 67 $2,358

Yaponiya $169.00 125 $1,352

Janubiy Koreya $147.43 52 $2,836

Germaniya $97.32 83 $1,171

Fransiya $79.36 67 $1,184

Kanada $82.81 38 $2,181

Indoneziya $97.14 276 $352

Indiya $118.90 1,366 $87

AQSh va Janubiy Koreya internet tijorati hajmi aholi jon boshiga koʻp boʻlgan davlatlar hisoblanadi. AQShda 
har bir kishi oʻrtacha $3,122 sarflagan boʻlsa, Janubiy Koreyada bu koʻrsatkich $2,836 ni tashkil etgan.

Xitoy eng katta umumiy internet tijorati hajmiga ega boʻlsa-da, aholi jon boshiga sarf xarajatlari AQSh va 
Janubiy Koreyaga nisbatan pastroq.

Indiya va Indoneziya kabi rivojlanayotgan iqtisodiyotlarga ega davlatlarda internet tijorati hajmi aholi jon 
boshiga pastroq, bu ularning internet savdosiga boʻlgan qiziqishining oʻsish potensialini koʻrsatadi.

Internet tijorat – bu mahsulotni realizasiya qilish boʻyicha texnik jihatdan murakkab harakatlar majmui 
boʻlib, uni amalga oshirish xodimlarning tegishli malakasini va korxonaning texnik imkoniyatlarini talab qiladi. 
Internet biznesni doimiy rivojlantirib borish va zaruriy vositalarini onlayn koʻrinishga keltirish, xizmat koʻrsatish 
sohasi uchun yangi bosqichga koʻtarilish imkoniyatini beradi.

X U L O S A  V A  T A K L I F L A R
Xulosa qilib aytganda, toʻlov tizimlarining diversifikasiyasi ham elektron tijorat rivojiga jiddiy ta’sir koʻrsatadi. 

Naqdsiz hisob-kitoblarni keng joriy etish, internet pullar, smart-kartalar va mikroprosessor texnologiyalari orqali 
amalga oshirilayotgan toʻlov mexanizmlari kichik va oʻrta biznes sub’ektlarini raqobatbardosh qilish imkonini 
beradi. Bunda xaridorlarning xavfsizlik borasidagi ishonchini oshirish va texnik muammolarni kamaytirish 
muhim ahamiyatga ega.

Mobil internet tijorat – yaqin kelajakdagi eng muhim rivojlanish yoʻnalishlaridan biri sifatida koʻriladi. 
Mobil qurilmalar sonining ortishi, ular orqali qidiruv va savdo operasiyalarining ommalashishi internet tijorat 
strategiyalarini qayta koʻrib chiqishni talab qiladi. Maxalliy qidiruv, hududiy reklama va xaritalar asosidagi 
xizmatlar, shuningdek, aqlli qidiruv tizimlari orqali mahsulot tavsiyalari berish elektron tijoratning foydalanuvchiga 
moslashuvchanligini oshiradi.

